
FORU ARAU PROIEKTUA, "PRINCIPAL ANTZOKIA ERABERRITU ETA HANDITZEKO PROIEKTUA" 2023-2026 ALDIAN GAUZATZEKO EUSKAL AUTONOMIA ERKIDEGOKO ADMINISTRAZIO OROKORRAREKIN ETA VITORIA-GASTEIZKO UDALAREKIN SINATUTAKO LANKIDETZA-HITZARMENA BERRESTEKOA.


Hitzarmen horren xedea da Euskal Autonomia Erkidegoko Administrazio Orokorraren, Arabako Foru Aldundiaren eta Vitoria-Gasteizko Udalaren arteko lankidetza administratiboa, teknikoa eta finantzarioa, "Principal Antzokia" eraberritzeko eta handitzeko obrak gauzatzeko eta zuzentzeko.

Kultura sailburuaren 1999ko otsailaren 15eko Aginduaren bidez, Vitoria-Gasteizen (Araba) dagoen "Opera-Cinema Vesa" eraikina Euskal Kultura Ondarearen Inbentario Nagusian inskribatu zen kultura ondasun moduan, monumentu kategoriarekin (1999ko martxoaren 8ko EHAA, 46. zk.).

Euskal Kultura Ondarearen Inbentario Nagusian sartzea oinarritzen den elementuak hauek dira: higiezinak San Prudentzio eta Foru kaleetarantz dituen fatxadak, fatxada horien atzeko lehenengo hormartea eta San Prudentzio kaletik eraikinera sartzeko atariko patioa, bertako hormarte perimetralarekin.

"Opera-Cinema Vesa" eraikina Vitoria-Gasteizko XIX. mendeko zabalgunean dago. San Prudentzio eta Foru kaleen artean dago eta bi kaleetara ematen duten fatxadak ditu. 

Era berean, aipatu behar da Euskal Kultura Ondarearen uztailaren 3ko 7/1990 Legea Euskal Kultura Ondarearen maiatzaren 9ko 6/2019 Legeak indargabetu zuela. Azken lege honen lehenengo xedapen gehigarrian ezartzen denez, EAEko lurralde eremuan dauden eta uztailaren 3ko 7/1990 Legearen babesean Euskal Kultura Ondarearen EAEko Kultura Ondasunen Inbentario Nagusian sartuta dauden ondasun higiezin guztiak babes ertaineko kultura ondasuntzat hartuko dira.

Halaber, hiri antolamendurako plan orokorraren araudiak eraikina babesten du eta haren babes araubidea ezartzen du. 

"Opera-Cinema Vesa" eraikinaren barruan "Principal Antzokia" dago.

Euskal Autonomia Erkidegoa, Arabako Foru Aldundia eta Vitoria-Gasteizko Udala Vitoria-Gasteiz hiriko "Teatro Principal Antzokia" higiezinaren jabetza eta jabari osoaren titularrak dira, % 40, % 30 eta % 30eko proportzio indibisoan, hurrenez hurren.

Vitoria-Gasteizko Udalak "Principal Antzokia" eraberritzeko eta handitzeko proiektua lizitatu eta esleitu du.

Sektore Publikoaren Araubide Juridikoaren urriaren 1eko 40/2015 Legeak 48. artikuluan ezartzen duenez, administrazio publikoek, bakoitzak bere eskumenen esparruan, hitzarmenak sinatu ahal izango dituzte zuzenbide publikoko eta pribatuko subjektuekin, eta sinatutako hitzarmenek, besteak beste, kudeaketa publikoaren eraginkortasuna hobetu, baliabide eta zerbitzu publikoen baterako erabilera erraztu, eta onura publikoko jarduerak egiten lagundu beharko dute.

Arabako Lurralde Historikoaren Erakunde Antolamenduari buruzko 1983ko martxoaren 7ko Foru Arauak, 6.2.b)3 artikuluan, xedatzen du batzar nagusiek eskumena dutela “Eusko Jaurlaritzarekin, Estatuko Gobernuarekin eta beste lurralde historiko, autonomia erkidego edo probintzia batzuekin” hitzarmenak sinatzea dakarten proiektuak berresteko.

Arabako Foru Aldundiaren Gobernu, Antolaketa eta Araubide Juridikoari buruzko martxoaren 15eko 10/2023 Foru Arauaren 6.1.b)3. artikuluak Arabako Foru Aldundiaren Foru Gobernu Kontseiluari esleitzen dio "Eusko Jaurlaritzarekin, Estatuko Gobernuarekin, beste lurralde historiko, autonomia erkidego edo probintzia batzuekin edo beste lurralde administrazio batzuekin egiten diren hitzarmenei" buruzko proposamenak onesteko eta batzar nagusiei bidaltzeko eskumena.

Aipatutako artikuluetan xedatutakoa ikusirik, 

Artikulu bakarra. Berresten da "Principal Antzokia eraberritu eta handitzeko proiektua" 2023-2026 aldian gauzatzeko Euskal Autonomia Erkidegoko Administrazio Orokorrak, Vitoria-Gasteizko Udalak eta Arabako Foru Aldundiak sinatutako hitzarmena.

